Lög Kórs Glerárkirkju
1. grein
Félagið heitir Kór Glerárkirkju.

2. grein
Tilgangur félagsins er að annast söng við messur í Lögmannshlíðarsókn og starfa að söngmennt og tónlist með samsöngvum og á annan hátt, er heppilegast telst á hverjum tíma.

3. grein
Félagar geta þeir orðið, sem hljóta til þess meðmæli frá organista og stjórn félagsins.  Þó getur organisti, í samráði við stjórn, fengið fólk til að syngja í kórnum þótt það séu ekki löglegir félagar, þó aðeins um stundarsakir eða til reynslu.

4 .grein
 Söngæfingar skal halda minnst einu sinni í viku á tímabilinu frá 10. september til 15. maí og skulu félagar skyldugir til að mæta í athafnir og á æfingar nema lögleg forföll hamli.

5. grein
Stjórn félagsins skipa fimm manns.  Kosið verði árlega og þá til tveggja ára í senn.  Skal það síðan verða kerfisbundið þannig að tveir ganga úr stjórn annað árið, en þrír hitt. Heimilt er að endurkjósa sömu aðila í stjórn tvisvar, gefi þeir kost á sér.  Innan viku frá stjórnarkjöri skal nýkjörin stjórn hafa skipt með sér verkum, þannig að fyrir liggi, hvernig skipun stjórnar sé.
Aðalstjórn sé skipuð formanni, ritara, gjaldkera, varaformanni og meðstjórnanda.  Árlega skal kjósa tvo í varastjórn.  Kjósa skal leynilegri kosningu þar sem allir kórfélagar eru kjörgengir.  Sá sem fær flest atkvæði verður fyrsti varamaður, en sá sem fær næstflest atkvæði verður annar varamaður.

Varamenn skulu boðaðir á alla stjórnarfundi, og er það gert til þess að þeir geti betur fylgst með, fari svo að þeir þurfi að leysa aðalmenn af hólmi fyrirvaralítið.  Þeir hafa málfrelsi og tillögurétt á stjórnarfundum en ekki atkvæðisrétt ef allir aðalmenn eru mættir.  Vanti einn aðalmann þá gengur atkvæðisréttur hans til fyrsta varamanns, og vanti tvo aðalmenn eða fleiri, þá hafa báðir varamenn atkvæðisrétt.  
Tvo skoðunarmenn reikninga skal einnig kjósa árlega.
6. grein
Stjórnin skal starfa í nánu sambandi við organista kirkjunnar, að öllum þeim málum er félagið og kirkjuna varða.  Stjórnin gætir hagsmuna félagsins út á við og annast samskipti við sóknarnefnd fyrir hönd kórsins.

7. grein

Aðalfundur skal haldinn á tímabilinu 15. september til 15 október ár hvert og skal hann boðaður með viku fyrirvara. Dagskrá aðalfundar og tillögur um lagabreytingar, ef einhverjar eru, skulu fylgja fundarboði.
8. grein
Á aðalfundi, eða sérstaklega boðuðum fundi, skal taka ákvarðanir er varða alla kórfélaga og teljast þær samþykktar ef meirihluti fundarmanna er þeim samþykkur, enda sé a.m.k. helmingur félagsmanna mættur.  Skylt er að boða alla félagsmenn á slíkan fund.

9. grein

Hætti virkur félagi störfum í félaginu skal hann tilkynna það organista eða stjórn félagsins með mánaðar fyrirvara.  Þurfi virkur félagi að fá tímabundið leyfi skal hann semja um það við organista.

10. grein
Félaginu má slíta ef 2/3 félagsmanna óska þess.  Skulu eignir þess, ef einhverjar eru, þá renna til styrktar söngstarfsemi innan Lögmannshlíðarsóknar.

11. grein
Lögum þessum verður ekki breytt nema á aðalfundi með 2/3 greiddra atkvæða.
Starfsreglur Kórs Glerárkirkju
Almennt
Stjórn kórsins er fulltrúi og málsvari kórsins útávið með formann í fararbroddi.  Stjórnin skal starfa með hagsmuni heildarinnar í huga.  Stjórn skal skipuleggja atburði og uppákomur í kórstarfinu og skipa í nefndir eftir þörfum, t. d. ferðanefnd, skemmtinefnd og fl.

Ýmsar hefðir í kórstarfinu

Fastir liðir í vetrarstarfinu, fyrir utan messusöng eru:

1. Aðalfundur kórsins í maí
2. Jólatónleikar

3. Litlu-jól að kvöldi jólatónleikadags

4. Aðventukvöld í desember

5. Árshátíð kórsins í febrúar/mars

6. Vortónleikar

Gjafir
Afmælisgjafir eru gefnar á stórafmælum sem standa á tug 
(30, 40, 50, 60, 70).

“Gamlir” kórfélagar sem hafa starfað lengi í kórnum (10 ár eða lengur) fá kveðjugjöf þegar þeir hætta.

Sængurgjafir eru gefnar þegar kórfélagi er í “fæðingarorlofi” frá söngnum.

Boðsmiðar
Félögum sem hafa hætt í kórnum á árinu er boðið að koma á Litlu-jól og Árshátíð á kostnað kórsjóðs.  Einnig hafa þeir sem eru í fríi en ætla að koma aftur til starfa verið látnir vita af slíkum viðburðum.

Heiðursfélögum er boðið á tónleika hjá kórnum.

Jólakort

Heiðursfélögum kórsins, samstarfs- og stuðningsaðilum er send jólakveðja í útvarpi eða með jólakorti.

Messukyrtlar

Stjórnin skal sjá til þess að kyrtlarnir séu hreinsaðir reglulega, þ.e. um einu sinni á ári.  Einnig skal hún sjá til þess að hver nýr kórfélagi fái kyrtil til afnota.

Allur kórinn
Allur kórinn á að mæta í eftirfarandi athafnir:
1.  Jólatónleikar

2.  Aðventukvöld

3.  Aftansöngur á aðfangadagskvöld

4.  Hátíðarguðsþjónusta á jóladag

5.  Hátíðarmessa á páskadagsmorgunn

6.  Hátíðarmessa á hvítasunnu

7.  17. júní annað hvert ár

8.  Vortónleikar

9.  Tónleikaferðalög innanlands

10. Aðrir atburðir ef beðið er um, t. d. útvarpsmessur og fl.

Reglur um utanlandsferðir

Samþykkt hefur verið að þeir sem koma nýir inn í kórinn að hausti hafi rétt á að fara í utanlandsferð að vori/sumri næsta ár á kostnað kórsjóðs.

Ef nýir kórfélagar byrja sama ár og utanlandsferðin er, þ.e. eftir áramót, fá þeir greiddan helming (50%) ferðarinnar úr kórsjóði.  Þeir sem komast ekki með fá einhverja “sárabót” og sér stjórnin um að útfæra hana.

Aðrar ferðir og viðburðir

Allir kórfélagar hafa jafnan rétt óháð starfslengd til að vera með í hinum ýmsu viðburðum sem kórsjóður borgar, nema ástæða þyki til annars.  Stjórnin metur þau tilvik í samráði við kórstjóra.

Messuhópar og mætingar

Messusöngnum er skipt milli hópa í upphafi hverrar starfsannar og áætlun dreift til kórfélaga.

Ef kórfélagi getur ekki mætt til messu þar sem hans hópur leiðir sönginn, er mjög brýnt að sá hinn sami útvegi staðgengil úr öðrum messuhóp svo alltaf sé fullskipað í raddir. Ef um skyndileg og ófyrirsjáanleg forföll er að ræða, skal hafa samband við raddstjóra og/eða organista.

Mikilvægt er að allir mæti á réttum tíma til söngs á æfingar og í messur og einbeiti sér að því sem þar fer fram.  Yfirleitt er gert ca 10 mínútna hlé til skrafs og kaffidrykkju á miðri æfingu.

Kórinn getur þurft að mæta á öðrum tímum eða við önnur tækifæri en hefðbundið getur talist og er það þá  auglýst með fyrirvara.
Raddstjórar

Raddstjórar skulu kosnir á aðalfundi til eins árs í senn.  Þeir skulu vera tveir í hverri rödd, (ef messuhópar eru tveir), einn í hvorum messuhópi.

Raddstjóri hringir út í viðkomandi ef einhvern vantar. Eins skulu þeir fylgjast með mætingum á æfingum og hringja út ef einhvern vantar, sem ekki hefur boðað lögleg forföll.

Raddstjórar taki við tilkynningum um forföll og komi þeim til kórstjóra.

Almennar upplýsingar
Þátttaka í helgihaldi

Kórinn er eins og nafn hans gefur til kynna fyrst og fremst kirkjukór með þeim skyldum sem það felur í sér.  Kórinn er þó það fjölmennur að hægt er að dreifa störfum hans við söng í messum meira en sums staðar er raunin.  Kórinn syngur allur á stórhátíðum kirkjunnar, á aðventukvöldi og við önnur sérstök tækifæri, þar sem meira er haft við.  Í venjulegri sunnudagsmessu er kórnum skipt í minni messuhópa, sem skiptast á að syngja samkvæmt starfsáætlun.  Komist kórfélagi af einhverjum ástæðum ekki til söngs í messu ber honum að fá einhvern í sömu rödd úr hinum hópunum til að leysa sig af.  Takist það ekki þarf að láta raddstjóra og/eða organista vita.  Söngur í messum er helsta tekjulind kórsins og því er mikilvægt að mæta vel og stundvíslega, annars getur tekjutapið orðið umtalsvert, auk þess sem mikil forföll án staðgengla bitna mjög á gæðum söngsins, en það er ekki gott til afspurnar fyrir kórinn.
Messusöngurinn  

Annað af tveimur meginhlutverkum kórins í helgihaldinu er að leiða almennan, einraddaðan safnaðarsöng undir forystu organistans. Æskilegt er að í messu sunnudagsins séu sálmar eins og inngöngusálmur og guðspjallssálmur sungnir í almennum söng.  Einnig fer vel á því að lokasálmurinn fái að hljóma kröftuglega í söng kirkjugesta og þeir fari syngjandi út í lífið að messunni lokinni.  
Hitt meginhlutverk kórsins er að auka með list sinni á fegurð og fjölbreytni kirkjusöngsins með því að flytja sálma og önnur kirkjutónverk í rödduðum útsetningum.  Til þess gefst gott tækifæri eftir prédikun, enda er liðurinn sálmur eða önnur tónlist sérstaklega ætlaður til þeirra hluta. Einnig gefst oft gott tækifæri til að kynna söfnuðinum kórtónlist með því að syngja “undir útdeilingu”, þ. e. þegar altarissakramentunum er útdeilt í messunni.
Messuæfingar

Æfingar vegna helgihalds í kirkjunni eða á vegum hennar eru alla jafna haldnar á þeim stað, sem helgihaldið fer fram á, og hefjast klukkustund á undan viðkomandi viðburði, nema annað sé tekið fram.
Kóræfingar

Kórinn æfir að jafnaði einu sinni í viku á fimmtudagskvöldum kl. 20-22. Fastar æfingar hefjast í byrjun september og standa út maí.  Einnig eru teknir æfingadagar eða æfingahelgar, einn til tveir á hvoru misseri, og aukaæfingar á þriðjudagskvöldum þegar þurfa þykir, t. d. þegar tónleikar standa fyrir dyrum eða ráðist er í stærri verkefni.

Ástæða er til að hvetja kórfélaga til að mæta vel og stundvíslega til æfinga og athafna.  Öllum má vera ljóst að því betur sem mætt er, því betri verður árangurinn, söngurinn hljómmeiri og fegurri og starfið skemmtilegra. Það hlýtur að vera keppikefli okkar allra að gera alltaf eins vel og unnt er, og helst betur í dag en í gær.  Þannig tekur kórinn framförum og verður öflugri og betri sönghópur. 
Tónleikar

Tvennir árlegir tónleikar eru fastir liðir í starfsemi kórsins.  Það eru jólatónleikar síðasta sunnudag fyrir jól í Glerárkirkju og vortónleikar kórsins í maí.
Tónleikaferðir

Kórinn hefur ferðast töluvert, bæði innan lands og utan.  Á u.þ.b. fimm ára fresti bregður hann undir sig betri fætinum og fer erlendis.  Má þar nefna ferðir til Þýskalands (1992) en það var fyrsta utanlandsferð kórsins, til Portúgals (1997), Ungverjalands og Slóveníu (2002) og til Barcelona á Spáni ásamt siglingu á Miðjarðarhafinu (2007). 
Af ferðum innanlands má nefna ferð til Vestfjarða (1994), Garðabæjar (1999), Bessastaða (2001),  Austurlands (2003), Reykjavíkur (2004) og  Akraness (2009), auk styttri ferða.

Kórfélögum er skylt að taka þátt í tónleikaferðum innanlands nema lögleg forföll hamli.

Messumöppur
Hver kórfélagi fær til afnota hvíta lausblaðamöppu í stærðinni A5.  Messumöppurnar eru geymdar í gula skápnum á ganginum við hliðina á starfsmannaeldhúsinu og er ætlast til að kórfélagar fari að öllu jöfnu ekki með þær heim.

Messukyrtlar

Hver kórfélagi fær til afnota bláan kyrtil með hvítum borða.  Kyrtlarnir eru geymdir í gula skápnum á ganginum við hliðina á starfsmannaeldhúsinu og notaðir við helgihald í Glerárkirkju.

Tónleikamöppur 

Hver kórfélagi fær til afnota svarta möppu með glærum vösum í stærðinni A4.  Tónleikamöppurnar eru notaðar við tónleikahald kórsins  og aðra viðburði þar sem kórinn kemur fram. Tónleikamöppurnar eru í vörslu hvers kórfélaga á meðan hann starfar í kórnum en á að skila til nótnavarðar/organista ásamt öllum nótum þegar kórfélagi hættir störfum.

Nótnanúmer

Hver kórfélagi fær sérstakt númer, sem sett er á allar nótur vegna tónleikahalds og möppur honum tilheyrandi.  Sópran hefur númer, sem byrja á 1 (t.d. 112), alt númer sem byrja á 2 (t.d. 209), tenór númer sem byrja á 3 (t.d. 306) og bassinn númer sem byrja á 4 (t.d. 401).  Athygli er vakin á að æskilegt er að hver kórfélagi setji sitt númer á þau nótnablöð með tónleikaefni, sem hann fær í hendur og ekki hafa verið merkt fyrirfram með númerum. Þetta tryggir að ef nótur eru innkallaðar og þeim síðan dreift aftur fær hver kórfélagi aftur ,,sínar” nótur með sínum minnisatriðum, kroti og merkingum!
Nótnavörður
Nótnavörður aðstoðar organista við að halda nótnasafni kórsins í röð og reglu, dreifa nótum til kórfélaga og innkalla þær aftur.  
Kórbúningur

Sérstakur klæðnaður, sem kórfélagar nota þegar þeir syngja á tónleikum eða koma fram fyrir hönd kórsins við önnur tækifæri utan reglubundins helgihalds. 

Nánari lýsing búningsins og reglugerð kemur síðar.
Notkun ilmefna

Notkun ilmefna, t.d. ilmvatns og rakspíra, er bönnuð þegar kórinn syngur í messum og á tónleikum.  Þetta er gert vegna þess að sterk lykt ertir háls og nef margra (veldur óþægindum og getur jafnvel valdið ofnæmi. 

Inntaka nýrra félaga

Þegar fólk óskar eftir því að hefja störf í kórnum gengst það undir einfalt raddpróf þar sem organisti metur lagvísi, getu og raddhæð umsækjanda og skipar viðkomandi niður í sópran, alt, tenór eða bassa.  Ef umsækjandi stenst slíkt raddpróf er hann tekinn inn í kórinn til reynslu.  Að reynslutímabili loknu metur organisti hvort viðkomandi er hæfur til að halda áfram störfum og tekur hann/hana þá inn í kórinn til frambúðar.  

Skipting í messuhópa

Organisti skiptir kórnum í messuhópa og gætir þess að jafnræði sé með hópunum, sem skiptast svo á að syngja við sunnudagsmessur í kirkjunni samkvæmt starfsáætlun.
Starfsáætlun

Organisti gerir starfsáætlun fyrir kórinn eins fljótt og unnt er í upphafi haust- og vormisseris í samráði við stjórn kórsins. Í þessari starfsáætlun kemur fram hvenær kórfélagar eiga að mæta til söngs. Þessi starfsáætlun byggist að hluta til á samstarfi við prestana og því verður hún ekki tilbúin fyrr en þeir hafa gert sína starfsáætlun.   Áætluninni er síðan dreift til kórfélaga.
Félagaskrá
Organisti/stjórn heldur skrá um kórfélaga. Skránni er dreift í byrjun hvors misseris.  Þar kemur fram nafn hvers kórfélaga, kennitala, heimilisfang, símanúmer, netfang, nótnanúmer og messuhópur. Ef breytingar verða á högum kórfélaga er nauðsynlegt að láta stjórn eða organista vita svo unnt sé að gera þær breytingar sem þarf.
Boðunarkerfi

Þegar koma þarf skilaboðum og áminningum á framfæri er það gert með því að senda sms-skeyti í farsíma kórfélaga.  Það hefur reynst skilvirkasta leiðin og skilað bestum árangri.
Nefndir
Nokkrar fastanefndir eru starfandi í kórnum.  Hlutverk þeirra er að sjá um ákveðin verkefni, sem vinna þarf.  Nefndir kórsins starfa í umboði stjórnar og lúta forystu hennar. Skipað er í þær í upphafi hvers starfsárs.
Fjáröflunar- og skemmtinefnd

Sér um að afla fjár til ákveðinna verkefni í starfi kórsins, t. d. 

með styrkjaöflun, sölu happdrættismiða, basarahaldi og öðru


því sem henta þykir hverju sinni.
Sér um að standa fyrir viðburðum í félagslífi kórsins, t. d. árshátíð, grillveislum, leikhúsferðum og teitum af ýmsu tagi, skipuleggja þá og koma í framkvæmd. 
Fatanefnd

Sér um að láta sauma kórbúning og halda honum við.  Sér um hreinsun og smálegt viðhald á kórkyrtlunum.
Litlu-jólanefnd

Sér um litlu jól kórs og starfsmanna Glerárkirkju, sem haldin eru að afloknum jólatónleikum kórsins síðasta sunnudag fyrir jól. 
Palla- og flutninganefnd (Rótarar)

Sér um ýmiskonar viðvik, t. d. flutninga og uppsetningu kórpalla, hljóðfæra o.fl. vegna viðburða á vegum kórsins. 

Ferðanefnd

Sér um undirbúning og skipulag ferða, bæði innan lands og utan.  
Organisti

Valmar Väljaots er organisti í Glerárkirkju.  Organistinn leiðir almennan söng safnaðarins í helgihaldinu, m. a. með því að leika á orgelið í (sunnudags)messum, aðventukvöldi eða öðrum athöfnum, þar sem eftir því er leitað, þ. m. t. við útfarir, hjónavíglsur, skírnir o. fl. Einnig annast organisti tónlistarflutning við helgihald kirkjunnar á dvalarheimilum bæjarins. Organistinn sér um þjálfun kirkjukórs, skipuleggur starfsemi hans ásamt stjórn kórsins, stjórnar æfingum og undirbýr og stjórnar tónleikum með kórnum.  Hann leiðir tónlistina við hádegissamverurnar á miðvikudögum og samverur eldri borgara á fimmtudögum.  Hann ræður utanaðkomandi tónlistarfólk til starfa við einstakar athafnir í kirkjunni og tónleika Kórs Glerárkirkju, og er ábyrgur fyrir tónlistarstarfi í Glerárkirkju.

